Supliches
Lönesc de Pasca Ccc
I cherdun che Gejú é cun nos sön tru. 
Porchël periunse por döta chë jënt che se dejidrëia da avëi porsones tla vita
che i acompagnëia y che partësc impara ligrëzes y crusc.
Al'invocaziun "Crist, tö löm dl monn" respognunse: Láscesse varié tl lominus de Pasca.
1) I periun por la Dlijia.
Renforza ti cristians la fede tla ressoreziun.
Dëidi da ester sëgns de speranza por chi che vir tl scür y ne crëi nia. (Chît)
Crist, tö löm dl monn – láscesse varié tl lominus de Pasca.
2) I periun por i governanc di popui olach'al é vera.
Lasci aldí te so cör le salüt pascal dl Ressorí: Pesc sides cun os! (Chît)
Crist, tö löm dl monn – láscesse varié tl lominus de Pasca.
3) I periun por chë jënt che vir tla meseria de chëra che degügn ne s’un tol sura. 
Lascela incunté porsones che ti desmostra atenziun, vijinanza y amur. (Chît)
Crist, tö löm dl monn – láscesse varié tl lominus de Pasca.
4) T'as invié na ëra da jí por pröma a incundé tüa ressoreziun.
Fá ch'al ti vëgnes reconesciü a dötes les ëres süa dignité y sües facultés 
ch'ares pois porté pro a n miú monn de iustizia y de pesc. (Chît)
Crist, tö löm dl monn – láscesse varié tl lominus de Pasca.
5) I periun por nosta comunité:
implëscesse cun la ligrëza de Pasca 
y dëidesse da nen motivé ince d'atri da gní cun nos por le tru dla fede. (Chît)
Crist, tö löm dl monn – láscesse varié tl lominus de Pasca.
6) Lascia ressorí nüsc morc a vita eterna pro te. (Chît)
Crist, tö löm dl monn – láscesse varié tl lominus de Pasca.
Geju, tö nes inviëies düc ala gran festa incër tüa mësa. 
Porchël te dijunse dilan en chësc dé de ligrëza pascala 
tla forza dl Spirit Sant.   Amen.
ACLAMAZIUNS - KYRIE
Signur Gejú Crist, cun l'amur y le pordonn aste scombatü la potënza dl mal y dla mort


Kyrie eleison
Signur Gejú Crist, tö es la porta che nes condüj ala vita


Christe eleison
Signur Gejú Crist, tö nes mantëgnes te tüa pesc y te to amur


Kyrie eleison
